
Izjava OHR-a na konferenciji
za  medije  međunarodnih
organizacija
Zakon o indirektnom oporezivanju

Visoki  predstavnik  Paddy  Ashdown  apelira  na  parlamentarnu
komisiju za usklađivanje, koja danas razmatra amandmane, da
poduzme razumne administrativne korake kako bi se osiguralo da
usklađeni Zakon o sistemu indirektnog oporezivanja u Bosni i
Hercegovini  bude  donesen  bez  amandmana,  koji  bi  mogli
negativno  djelovati  na  konačno  provođenje  zakona.

Cilj ovog zakona je da se carinski i poreski sistem učine
efikasnijim tako da se prihod prikuplja na pravičniji način i
da se raspoređuje na prava mjesta. Namjena mu je da se kreira
poreska i carinska služba koja će promovirati ekonomiju tako
da se otvore nova radna mjesta i poboljšaju životni standardi.
U Komunikeu, koji je prošle sedmice objavio Upravni odbor
Vijeća za provedbu mira u Briselu izražava se zabrinutost što
reforma indirektnog oporezivanja znatno kasni, ukazujući na
činjenicu da proces usklađivanja ne smije kasniti.

Predloženi  amandmani  obuhvataju  povećanje  broja  regionalnih
ureda  Uprave  za  indirektno  oporezivanje  sa  četiri  na  pet
(dodato  je  Brčko),  uključujući  10  kantona  u  dogovor  o
raspodjeli prihoda pored države, entiteta i Distrikta Brčko,
te ukidanje izuzetaka iz dijela Zakona o državnoj službi za
namještenike Uprave za indirektno oporezivanje (izuzeci koji
olakšavaju reorganizaciju kadrovskih aranžmana u carinskoj i
poreskoj upravi).

Ovi  amandmani  bi  samo  proširili  birokraciju  i  otežali
poslovanje  u  Bosni  i  Hercegovini.  Znatno  bi  umanjili
efikasnost same Uprave za indirektno oporezivanje, povećali
režijske  troškove  do  neodrživih  nivoa,  te  bi  povećali

papirologiju  za  poslovne  subjekte  i  osoblje  u  poreskoj  i
carinskoj upravi.

Visoki predstavnik i Evropska komisija podržavaju apele da se
ovi amandmani uklone iz usklađene verzije.

Prvi zamjenik visokog predstavnika u Tuzli

Prvi zamjenik visokog predstavnika Donald Hays će se danas u
Tuzli pridružiti premijeru Terziću, specijalnom predstavniku
Vijeća  Evrope  Sonji  Moser-Starrach  i  gradonačelniku  Tuzle
Jasminu  Imamoviću,  i  ostalim  učesnicima,  na  konferenciji
gradonačelnika i načelnika općina. Cilj sastanka u Tuzli je da
se utvrde praktični i efikasni načini za bolje funkcioniranje
Bosne  i  Hercegovine.  Gradonačelnici  i  načelnici  općina  su
ključni akteri u ovom procesu s obzirom da su općine mjesta
gdje je vlast u direktnom kontaktu sa građanima.

Građani  izražavaju  nezadovoljstvo  zbog  nepredvidljivosti
općinske administracije. Na primjer, često ne postoji način da
saznate koliko dugo ćete čekati da biste dobili dozvolu ili
dokumenat koji vam omogućava da obavljate određenu djelatnost.
Usluge koje pruža jedna općina se ne pružaju u drugoj općini.
Procedure  oduzimaju  mnogo  vremena  budući  da  općine  često
trebaju pribaviti odobrenje ili sredstva od kantonalnih ili
entitetskih  organa  vlasti  da  bi  mogli  poduzeti  određene
aktivnosti.

Na današnjoj konferenciji će se razmotriti način na koji se
može poboljšati komunikacija između različitih nivoa vlasti,
te način na koji općine s obje strane međuentitetske linije
razgraničenja mogu iskoristiti prirodnu sinergiju i ekonomije
obima u projektima infrastrukture i komunikacija.

Ambasador Hays će upozoriti na činjenicu da u općinama radi
prevelik  broj  ljudi  i  da  su  skupe.  U  2000.  godini,  48
procenata od ukupnih rashoda kantona i 35 procenata od ukupnih
rashoda  općine  u  Federaciji,  te  45  procenata  od  ukupnih
rashoda općine u Republici Srpskoj utrošeno je na plate za



birokratski  aparat.  Ambasador  Hays  će,  između  ostalog,
apelirati na općine da ograniče zapošljavanje i utvrde usluge
koje se mogu pružati po osnovu ugovora i ustupiti privatnom
sektoru, kako bi se povećala efikasnost i smanjili troškovi.


